
SIDANG JEMAAH YANG DIRAHMATI ALLAH,

Khatib berpesan pada diri sendiri dan menyeru sidang Jemaah sekalian, marilah kita
sama-sama meningkatkan ketakwaan kepada Allah SWT dengan bersungguh-sungguh
melaksanakan segala perintah-Nya dan menjauhi segala larangan-Nya. Mudah-mudahan
kehidupan ini diberkati di dunia dan di akhirat. Pada hari ini, khatib akan menyampaikan

khutbah yang bertajuk; “Pengharaman Arak”.

Khatib juga ingin mengingatkan untuk kita tetap berdisiplin mematuhi garis panduan dan
SOP pencegahan penularan wabak Covid-19. Manfaatkanlah kelonggaran yang telah

diberikan dengan sewajarnya. Pastikan kita benar-benar dalam kondisi yang baik sebelum

melakukan perjalanan agar kita dapat melindungi diri dan orang lain dari sebarang
bahaya. Khatib juga ingin menyeru kepada seluruh umat Islam, marilah sama-sama kita
mengimarahkan masjid pada setiap waktu. Imam al-Qurtubi dalam tafsirnya al-Jami’ i
Ahkam al-Quran menyatakan bahawa: “Sekiranya kamu melihat seseorang
mengimarahkan masjid maka perelokkanlah prasangkamu terhadapnya”. Hal ini juga
sepertimana hadis Nabi SAW daripada Abi Said al-Khudri RA bahawa Rasullullah SAW
bersabda:

Mafhumnya: “Apabila kamu sekalian melihat seseorang yang sentiasa pergi ke masijid,
maka persaksikanlah keimanan untuknya”. (Hadis riwayat Imam al-Tirmidzi, Ibn Majah

dan Ahmad)

SIDANG JEMAAH YANG DIRAHMATI ALLAH SEKALIAN,

Islam melarang umatnya melakukan perkara-perkara yang merosakkan di dunia.
Perbuatan yang merosakkan ini bukan hanya bermaksud memusnahkan alam sekitar,
atau pembalakan dan pemburuan haram, atau apa-apa yang difahami oleh kebanyakan
manusia. Perbuatan yang merosakkan di sini merujuk kepada bentuk kekufuran,
kemunafikan dan maksiat kepada Allah SWT secara umum. Hal ini kerana tindakan-
tindakan ini amat bertentangan dengan ajaran Islam yang datang untuk membawa islah
iaitu memperbaiki keadaan manusia dan alam semesta. Sungguhpun bentuk-bentuk
kerosakan tersebut (kufur, nifaq dan maksiat) bersifat ma’nawi, akan tetapi, ia tetap akan
menimbulkan kesan kerosakan-kerosakan hissi (fizikal) di atas muka bumi ini. Antara
larangan yang jelas terkandung dalam al-Quran dan hadis ialah larangan berkaitan arak
sebagaimana yang terkandung dalam Surah al-Maaidah ayat 90 yang dibacakan pada

awal khutbah tadi yang bermaksud:

“Wahai orang-orang yang beriman! Bahawa sesungguhnya arak, dan judi, dan pemujaan
berhala, dan mengundi nasib dengan batang-batang anak panah, adalah (semuanya)
kotor (keji) dari perbuatan Syaitan. Oleh itu hendaklah kamu menjauhinya supaya kamu

berjaya”.

SIDANG JEMAAH YANG DIRAHMATI ALLAH SEKALIAN,

Sebenarnya, umum telah mengetahui tentang bahaya dan ancaman serius dari kesan
meminum arak. la bukan sahaja memberi kesan kepada peminum itu sendiri, bahkan,
orang di sekelilingnya juga turut akan berhadapan dengan masalah lain. Bahkan, Saidina
Uthman bin ‘Affan RA pernah menyebutkan bahawa arak itu sebagai induk bagi segala

keburukan.

Dengan meminum arak, si peminum telah melakukan kerosakan dengan berbuat maksiat
kepada Allah SWT. Bukan itu sahaja, arak yang diminumnya itu akan menjadikannya
mabuk, merosakkan organ dalam tubuhnya, melemahkan akalnya dan menyebabkannya
kecanduan sehingga dia sukar untuk menghentikannya. Bahkan hidupnya atau orang lain
juga boleh berakhir dengan kematian lantaran hilangnya kewarasan akal. Kesannya juga,
peminum arak itu akan melakukan kekerasan terhadap orang lain, melakukan kekerasan

seksual, merosakkan kemudahan awam, atau menyebabkan kemalangan.

Syaitan pula sentiasa berusaha menggoda umat manusia agar terus bermusuhan dan
lalai dari mengingati Allah SWT dan perbuatan meminum arak ini merupakan salah satu

daripada cara bagi syaitan mencelakakan umat manusia.

SIDANG JEMAAH YANG DIRAHMATI ALLAH SEKALIAN,

Allah SWT tidak mengharamkan sesuatu kecuali jelas terdapat bahaya atau kesan yang
buruk padanya. Sesungguhnya Allah SWT itu Maha Mengetahui. Sekiranya baik, Allah
SWT tidak akan mengharamkannya atas manusia. Oleh sebab itu, Islam yang bertujuan
mengislahkan (memperbaiki) akhlak umat manusia, mengharamkan dengan tegas segala
perkara yang memabukkan, sama ada dalam bentuk cairan minuman ataupun bentuk
lainnya yang menghilangkan kesedaran dan kewarasan akal manusia. Pengharaman ini

jelas berdasarkan nas al-Quran, al-Sunnah dan ijma qat’i.

Khatib ingin menegaskan sekali lagi bahawa semua benda yang memabukkan walau apa
jua namanya, hukum meminumnya adalah sama dengan hukum arak, iaitu haram. Hadis

daripada Abu Malik bin al-Asy’ari RA, beliau mendengar Rasulullah SAW bersabda:

Mafhumnya: “Demi sesungguhnya manusia dalam kalangan umatku akan minum arak
yang mereka menamakannya dengan nama yang lain”. (Hadis riwayat Abu Daud dan
Ibn Majah)

Ajaran Islam bukan sahaja melarang keras perbuatan meminumnya. Bahkan segala
perkara yang berkaitan dengan arak itu adalah ditegah. Hal ini jelas sebagaimana sabda
Rasulullah SAW:

Mafhumnya: “Arak itu dilaknat pada sepuluh perkara; (1) pada zatnya, (2) pemerahnya,
(3) orang yang memerahnya untuk diminum sendiri, (4) penjualnya, (5) pembelinya, (6)
pembawanya, (7) orang yang meminta orang lain untuk membawanya, (8) orang yang
memakan hasil penjualannya, (9) peminumnya, dan (10) orang yang menuangkannya’.

(Hadis riwayat Ibn Majah, Abi Dawud, al-Tirmidzi, al-Nasa-i)

SIDANG JEMAAH YANG DIRAHMATI ALLAH SEKALIAN,

Maka, semestinya setiap umat Islam sentiasa bersikap tegas dan berani dalam masalah
arak, sama ada menjauhi dari meminumnya atau mempromosinya kerana sebagaimana
yang dinyatakan melalui sabda Rasulullah SAW tadi bahawa Allah SWT melaknat
golongan-golongan yang ada perkaitan dengan penghasilan arak. Penguatkuasaan yang
tegas memainkan peranan yang penting selain peranan institusi keluarga dalam
menerapkan kesedaran dan pemahaman terhadap larangan dan bahaya arak. Mudah-
mudahan Allah SWT menjauhkan kita dari fithah dan bahaya arak dan menyelamatkan

generasi kita daripadanya juga.

Justeru, mengakhiri khutbah pada hari ini, khatib ingin menekankan beberapa intipati

untuk dijadikan pedoman kita semua;



E_Imm Khutbah Jumaat Pengharaman Arak

Pertama: Sungguhpun kekufuran, kemunafigan dan maksiat yang dilakukan berbentuk
ma’nawi, namun ia tetap memberi kesan kerosakan hissi (fizikal) di atas muka bumi ini.
Kedua: Perbuatan meminum arak bukan sahaja memberi kesan yang buruk kepada
peminumnya, bahkan ia juga memberi kesan buruk kepada orang di sekelilingnya.
Ketiga: Setiap perbuatan yang berkaitan dengan penghasilan arak merupakan perbuatan
yang dilaknat oleh Allah SWT. Maka berusahalah kita untuk menjauhi dari meminumnya

atau mempromosikannya.

Firman Allah SWT dalam Surah al-Maaidah ayat 91:

Maksudnya: “Sesungguhnya Syaitan itu hanyalah bermaksud mahu menimbulkan
permusuhan dan kebencian antara kamu dengan sebab arak dan judi, dan mahu
memalingkan kamu daripada mengingati Allah dan daripada mengerjakan sembahyang.
Oleh itu, mahukah kamu berhenti (daripada melakukan perkara-perkara yang keji dan
kotor itu atau kamu masih berdegil)?”.

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Engkau angkat
dan hilangkanlah wabak penyakit Covid-19 yang sedang melanda kami agar dapat kami
melaksanakan syiar-Mu dengan sempurna. Hanya kepada-Mu jua Ya Allah, tempat kami
mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah serta tekun mengimarahkan masjid. Sesungguhnya hanya

kepada-Mu jua Ya Allah, doa kami mohon diperkenan dan diterima.

